МАСТАК-ПЕДАГОГ Аляксандр  АЛОНЦАЎ  (1941—2013)
Да 80-годдзя з дня народзінаў

   24 студзеня 2021 года вядомаму беларускаму мастаку з Брэста Аляксандру Аляксандравічу АЛОНЦАВУ споўнілася б 80 гадоў. І ўжо амаль восем год яго няма побач з намі…
   Яго творы ўпрыгожваюць інтэр’еры ўстаноў культуры, бальніц, паліклінік, будынкаў вытворчага прызначэння, прыватных дамоў і кватэр...Першае ўражанне, якое атрымліваеш ад твораў мастака Аляксандра Алонцава – манументальнасць і лірычнасць. Манументальнасць ад нязвыклых памераў акварэляў, ад стылізаванасці пейзажаў, нацюрмортаў і партрэтаў... Іх заўжды пазнаеш па лірычнай манеры выканання, па  тэхніцы мастака (“Палявыя кветкі”, “Восеньскі букет”, “Кветкі радзімы”, “Палёўкі”, “Водар лета”, “Іду на навальніцу”, “Бабіна лета”, “Навальніца”, “9 Мая”, “Партрэт дачкі”, “Развітанне з дзяцінствам”, “Францыск Скарына”, “Мама”, “Сустрэча” (“Аўтапартрэт”), “Я і Марс”). Назвы гэтых твораў гавораць пра тэматычную рознабаковасць творчасці майстра акварэлі... Непаўторныя імгненні нашага жыцця адбіваюцца на аркушах паперы Алонцава каляровым цудам, а вялікая колькасць кветак, пейзажаў уражвае гледачоў. У яго вялікай майстэрні акварэлі былi дакладна развешаны для агляду, нібыта ў музеі ці галерэі. 
   У мяне таксама была  яшчэ магчымасць бачыць жывапісныя творы Аляксандра Алонцава, якія ён напісаў у пару сваёй маладосці ў майстэрні мастака Анатоля Сямёнава ў цяперашнім  Доме культуры чыгуначнікаў на Граеўцы ля чыгуначнага  вакзалу... Гледзячы на жывапісныя творы мастака, нібы трапляў у сярэдзіну мінулага стагоддзя, гартаў старонкі гісторыі роднага горада... Ужо ў ранніх творах пазнаеш руку Алонцава-акварэліста з толькі яму належачым манументальным ухілам, абагульненасцю форм.   

   Нарадзіўся Аляксандр Алонцаў  у сям’і вайскоўца (сяржанта Аляксандра Іванавіча Алонцава, які праходзіў тэрміновую службу ў Брэсцкай крэпасці, дзе і загінуў падчас абароны Цытадэлі) у Брэсце, 24 студзеня 1941 года, года, у які пачалася самая страшная вайна ў гісторыі чалавецтва – Вялікая Айчынная -- для жыхароў СССР. На той час ужо трэці год працягвалася  Другая сусветная. Вось і атрымліваецца, што і 80 год хутка пройдзе, як пачалася тая вайна для савецкіх людзей, што прынесла мільёны смярцей, жахі і цяжкія выпрабаванні народам свету, асабліва Савецкаму Саюзу і Еўропе…
   Адначасова з вучобай у агульнаадукацыйнай школе Аляксандр займаўся ў студыі выяўленчага мастацтва ў мастака Пятра Данэліі пры абласным Доме народнай творчасці. Пазней Аляксандр Алонцаў скончыў мастацка-графічны факультэт Віцебскага педагагічнага інстытута (1973) і Украінскі паліграфічны інстытут імя І. Фёдарава ў Львове (1997). (У тыя часы паступіць у Львоўскі паліграфічны інстытут было цяжка, але акрамя Алонцава з брэсцкіх мастакоў гэту ўстанову скончылі Леанід Салаўёў і Аляксей Шышко). У Віцебску Аляксандр Аляксандравіч вучыўся ў Івана Сталярова і Фелікса Гумена. Алонцаў быў удзельнікам мастацкіх выстаў з 1976 года. Працаваў пераважна ў жанры акварэлі. Асноўныя творы: “У бубны дахаў вецер б’е...”, “Палёўкі”, “Зялёны шум”, “Першыя кроплі”. Творы знаходзяцца ў Нацыянальным мастацкім музеі Беларусі, Брэсцкім абласным краязнаўчым музеі, Мастацім музеі ў Паўднёвай казарме Брэсцкай крэпасці. Стаў членам Беларускага саюза мастакоў у 1991 годзе. Удзельнік рэспубліканскіх і міжнародных пленэраў і выстаў. Узнагароджаны медалём Беларускга саюза мастакоў “За заслугі ў выяўленчым мастацтве”. 

   Акварэль на ўсё жыццё стане сур’ёзным творчым захапленнем Аляксандра Алонцава. У ёй мастак знойдзе сваю асабістую манеру выканання, свой почырк. Характэрным прыкладам для акварэльнай творчасці мастака Алонцава, на маю думку, з’яўляецца нацюрморт “Палёўкі”, у якім дакладна сумясціліся матывы беларушчыны: нацыянальныя бела-чырвоныя ручнікі на стале і мноства палявых кветак: валошак, рамонкаў, макаў. На гэтым акварэльным аркушы дыхае паветра палёў, гучаць галасы дзяўчат, народныя песні. Твор радасны, натхнёны аптымізмам, пачуццём палёту. І кветкі, кветкі, кветкі... У акварэлі ўсё прасякнута радасцю жыцця, кахання, любові да народных крыніц. Гэты каларытны твор давялося не адзін раз бачыць, таму, калі прагортваю альбом-каталог мастака “Родны мой край”, выдадзены  да  70-гадовага юбілею творцы, затрымліваю заўжды погляд на фотарэпра-дукцыі акварэлі “Палёўкі”. Падабаецца... 
   Асобна варта звярнуць увагу і на акварэльны партрэт “Мама”. Манументальны твор прысвечаны цяжкаму лёсу самага дарагога чалавека – роднай маці, якой давялося перанесці цяжкія пакуты вайны ў канцэнтрацыйным лагеры. Таму так і выдзелены, прапісаны рукі жанчыны-маці з чорна-сінімі лагернымі лічбамі, яе твар. Лёс кожнага чалавека заўжды паласаты: цёмныя і светлыя палосы прысутнічаюць у жыцці... І гэтая акварэль, як даніна памяці, як напамін пра нашае няпростае жыццё, пранізана, як лёсавызначальнымі ніцямі, светла-цёмнымі палоскамі лагернага адзення, палоскамі складанага лёсу, палоскамі паветра радзімы, палоскамі роднай зямлі...
   Ураджэнец Брэста, сапраўдны патрыёт свайго горада, Аляксандр Аляксандравіч Алонцаў у свой час прыклаў шмат намаганняў, каб адкрыць Брэсцкую дзіцячую мастацкую школу, якой і кіраваў 25 гадоў (1976 – 2001), спачатку па вуліцы Пушкінскай у старым драўляным будынку (перад гэтым была няўдалая арэнда двух памяшканняў), а потым – у новым цагляным, па вуліцы Леванеўскага. У тым, што такая школа з’явілася, вялікая заслуга таксама тагачаснага начальніка аддзела культуры Брэсцкага гарвыканкама Паўла Жмайліка. Побач было шмат педагогаў-аднадумцаў: Канстанцін Калодзіч, Яўген Маньякоў, Вера Нешына, Мікалай Якімовіч, Наталля Чорнагалова, Юрый Татарнікаў, Мікалай Нерадзюк, Уладзімір Тулупаў, Тамара Дзянісава ... Малады дырэктар быў патрабавальным у плане дысцыпліны і парадку да такіх жа маладых педагогаў.
   Мастак-педагог памёр 19 чэрвеня 2013 года. У апошні шлях Аляксандра Аляксандравіча праводзілі з будынка створанай ім мастацкай школы…

   Ужо пазней Дзіцячай мастацкай школе было прысвоена імя заснавальніка і дырэктара, а на ўваходзе ў будынак на вуліцы Леванеўскага з’явілася мемарыяльная дошка Аляксандру Алонцаву (скуьптар -- Леанід Тарабука).

    Для горада Брэста імя Алонцава было знакавым і такім жа засталося нават тады, калі перастала біцца сэрдца паважанага Мастака і Педагога.
   “…Першая мая сустрэча з Аляксандрам Аляксандравічам Алонцавым адбылася ў верасні 1974 года, — успамінае мастак Анатоль Сямёнаў. -- Менавіта тады я прыйшоў у калектыў Народнага тэатра клуба  Брэсцкага аддзялення чыгункі.  Аляксандр Алонцаў, працуючы ў той час галоўным мастаком на Брэсцкім аддзяленні чыгункі, рыхтаваў сцэнаграфіі новых пастановак для тэатра. 

   У 1976 годзе ў сувязі з адкрыццём Брэсцкай гарадской дзіцячай мастацкай школы  сваю пасаду мастака і майстэрню Аляксандр Аляксандравіч прапанаваў мне, за што я вельмі ўдзячны яму на ўсё астатняе жыццё.

   У канцы 70-х і 80-х гадоў мінулага стагоддзя мы працавалі, можна сказаць, пад аднім дахам. У той час інтэнсіўна развівалася дэкаратыўна-прыкладное мастацтва, у прыватнасці чаканка па метале, разьба па дрэву, маркетры. Аляксандр Алонцаў стаў маім першым настаўнікам па працы з металам.

   Пазней у нас было шмат сумесных работ па афармленні розных  Дамоў культуры і іншых аб’ектаў грамадска-культурнага прызначэння. Гэта былі манументальна-дэкаратыўныя пано ў тэхніцы чаканкі, жывапісныя пано. Працаваць з Аляксандрам Аляксандравічам заўсёды было цікава і карысна  для  далейшага  прафесіянальнага росту.

   У маёй памяці ён назаўжды застанецца  добразычлівым чалавекам, майстрам сваёй справы і цудоўным педагогам.”

   З успамінаў Івана Дрыгайлоўскага – сябра А. Алонцава, былога дырэктара брэсцкай СШ№17: “…Аляксандр Аляксандравіч Алонцаў -- гэта  яркая і непаўторная зорка ў бліскучым суквецці брэсцкіх мастакоў. Напорыста ўварваўшыся ў 60-я гады  мінулага стагоддзя на прасторы мастацтва Берасцейшчыны, ён зрабіў вялікі ўнёсак у развіццё  жывапісу роднага краю, асабліва акварэлі, напрацаваўшы высачайшае майстэрства, дасканаласці і прызнання  брастаўчан. Мастак абагаціў пейзажны беларускі жывапіс нябачаным багаццем тэм і сюжэтаў, а таксама глыбінёй і багацтвам паказаных у яго карцінах глыбокіх пачуццяў і  важкіх разважанняў. Усё яго мастацтва адрозніваецца шчырасцю, праўдзівасцю, глыбокай дасканаласцю, прастатой, даступнасцю, нацыянальным каларытам. 

   Створаныя ім работы -- гэта цэлы сусвет яскравых ідэй, творчай  фантазіі, глыбокай мыслі, валшэбных пачуццяў, вялікай і  чыстай любві, прыгажосці, святла, радасці, зыркіх вобразаў, звонкага таленту, натхнення, сімфанічнай гармоніі. Таму ўсе яго творы выгадна адрозніваюцца ад работ  многіх іншых мастакоў, бо ў іх ёсць нешта непаўторнае і індывідуальнае, і таму яны  ніколі не пакінуць гледача абыякавым і яшчэ пэўны час будуць хваляваць не адно пакаленне брастаўчан і ўсіх тых, хто калі-небудзь да іх дакранецца… “
       Апошні раз мастака Аляксандра Алонцава сустрэў у маі 2013 года ў брэсцкай паліклініцы №2 па вуліцы Бялова. Ён сядзеў на лаўцы ў чаканні прыему да доктара: непакоіў боль у назе. Крыху разгаварыліся. Аляксандр Аляксандравіч збіраўся рабіць персанальную выставу. Пытаў мяне пра рамкі са шклом для афармлення сваіх акварэляў. У яго былі сур'ёзныя творчыя планы, якім не было суджана ажыццявіцца. Але мастак жыў мастацтвам да апошняга дня, да апошняга ўздыху… Такім ён і застаецца ў нашай памяці.

                                                                        Леанід  ВАЛАСЮК,

                                             г. Брэст

